
Claude WISELER
President vun der
Chamber vun den Deputéierten
19, um Krautmaart
L-1728 Lëtzebuerg

Lëtzebuerg, den 04/09/2026

Här President,

Sou wéi den Artikel 80 vun eisem Chambersreglement et virgesäit, bieden ech Iech, dës
parlamentaresch Fro un d’Ministesch fir Gesondheet weiderzeleeden.

An enger Rëtsch europäesche Länner – dorënner Däitschland (u.a. Universitätsklinikum Marburg,
Uniklinik Köln, LMU Klinikum München) a Frankräich (besonnesch d'CHRU Strasbourg als europäesche
Pionéier zënter 2007, dat éischt Zentrum weltwäit mam Label « Centre d'Excellence IASIOS ») – steet
Patiente mat Kriibs eng modern, schounend Behandlungsmethod zur Verfügung: d'IRM-gestëtzt
Kryoablatioun. Dobäi gëtt eng fei Sond iwwer e minimalen Aschnëtt direkt an den Tumor gefouert an
d'Gewebe op Temperature vun -40 °C oder méi kal agefruer. Déi doropshin entstanen Äiskristaller
zerstéieren d'Tumorzellen präzis, wärend dat ëmleiend gesond Gewebe gréisstendeels geschount gëtt.

Dës Method bitt géintiwwer klasseschen Operatioune wesentlech Virdeeler: Si erfuerdert weder grouss
Schnëtter nach Vollnarkos, ass mat ganz kuerzen Erhuelungszäite verbonnen an erlaabt dank Echtzäit-
Bildgebung am IRM eng ganz präzis Duerchféierung. Besonnesch fir Patiente, déi wéinst hirem
Gesondheetszoustand fir eng klassesch Operatioun net a Fro kommen oder Tumoren u schwéier
zougängleche Plazen hunn, stellt d'Kryoablatioun eng wichteg therapeutesch Alternativ duer – u.a. bei
Prostatt-, Nier-, Liewer- a bestëmmte Broschttumoren esou wéi bei Metastasen.

No aktuellem Wëssensstand ass dëst Verfare bis elo net zu Lëtzebuerg disponibel. Lëtzebuergesch
Patiente, déi dës Therapie brauchen, sinn also op eng Behandlung am Ausland ugewisen. Eng
Behandlung am EU-Ausland ass grondsätzlech méiglech, konform mat der EU-Richtlinn 2011/24/EU
iwwert d'grenziwwerschreidend Gesondheetsversuergung, erfuerdert awer eng Autorisatioun préalable
vun der CNS.

Besonnesch besuergneserreegend ass an deem Kontext d'Fro no der Waardezäit op dës CNS-

Autorisatioun: Well et keng gesetzlech festgeluechte Beaarbechtungsfrist gëtt, kann d'Prozedur e puer
Woche bis Méint an Usproch huelen. Fir Kriibspatiente mat engem wuessenden Tumor kann all
Verzögerung direkt liewensbedreelech Konsequenzen hunn.

An deem Zesummenhang wéilt ech der Ministesch dës Froe stellen:

1. Ass d'IRM-gestëtzt Kryoablatioun aktuell an de Lëtzebuerger Spideeler oder a spezialiséierten
Zentren disponibel? 

Wann jo, a wéi enge Strukturen a säit wéini? 
Wann net, wéi eng Grënn leien dofir vir – feelend Apparater, feelend Fachpersonal oder
feelend Zouloossung?

2. Plangt d'Regierung d'Aféierung vun der IRM-gestëtzter Kryoablatioun zu Lëtzebuerg?
Wann jo, bis wéini ass d'Disponibilitéit virgesinn, a wéi enge Strukturen, a wéi eng konkret
Schrëtt (Investitiounen, Ausbildungen, Zouloossungsprozeduren) goufe scho lancéiert oder si
geplangt?
Wann net, aus wéi enge Grënn gesäit d'Regierung vun enger Aféierung of?

3. Wéi eng konkret Méiglechkeete bestinn aktuell fir Lëtzebuerger Patiente fir sech am Ausland mat
der IRM-gestëtzter Kryoablatioun behandelen ze loossen? Wéi eng administrativ a finanziell
Rahmebedingunge gëllen (Iwwerhuele vun de Käschten duerch d'CNS, Autorisatioun préalable
konform mat der EU-Richtlinn 2011/24/EU iwwert d'grenziwwerschreidend
Gesondheetsversuergung)? Wéi eng Partnerariichtunge an den Nopeschlänner (Däitschland,
Frankräich, Belsch) stinn de Lëtzebuerger Patiente fir dësen Zweck op?

4. Wéi laang mussen d'Patienten zu Lëtzebuerg am Duerchschnëtt op eng Autorisatioun préalable vun
der CNS fir eng Kriibsbehandlung am Ausland waarden? 

Gëtt et eng gesetzlech festgeluechte maximal Beaarbechtungsfrist? 
Wann net: Ass d'Regierung bereet, eng verbindlech Frist anzeféieren – besonnesch fir
onkologesch Fäll, wou all Verzögerung liewensbedreelech Konsequenze kann hunn?

5. Ginn Kriibspatienten am Kader vun enger Schnellspur (fast track) prioritär behandelt, a wann net,
ass eng sou Reegelung geplangt?

6. Wéi vill CNS-Demandë fir Auslandsbehandlungen goufen an deene leschte fënnef Joer (2020-
2024) refuséiert, a wéi vill Patienten hunn doropshi Recours ageluecht?

7. Wéi vill Persoune vu Lëtzebuerg hunn sech an deene leschte fënnef Joer (2020-2025) fir
d'Entfernung vun Tumoren oder Metastasen am Ausland behandele gelooss – besonnesch mat



minimal-invasive Verfare wéi der Kryoablatioun oder änlechen Ablatiounstechniken? Wéi eng
Käschten si der CNS respektiv dem Lëtzebuerger Staat doduerch entstan? Sinn systematesch
Datenerhiewungen zu dësem Thema geplangt?

Mat déiwem Respekt,

CLEMENT Sven 
Deputéierten




